
TALABALARDA GRAMMATIK 
KOMPETENSIYANI 
RIVOJLANTIRISHNING 
ZAMONAVIY PEDAGOGIK 
YONDASHUVLARI
Aymanova Shiyrinay Kamilovna
Ajiniyaz nomidagi NDPI tayanch doktoranti

Annotatsiya: Mazkur maqolada chet tillarni o‘qitish jarayonida grammatik kompetensiyani rivojlantirishda zamonaviy 
pedagogik yondashuvlar tahlil qilinadi. Unda grammatik kompetensiya tushunchasining nazariy asoslari hamda uning 
kommunikativ kompetensiyaga ta’siri va undagi o‘rni yoritiladi. Xorijiy va mahalliy olimlarning ilmiy qarashlari asosida 
grammatik kompetensiyani rivojlantirishga xizmat qiluvchi parafrazlash, diskursga asoslangan o‘qitish va metakognitiv 
strategiyalarning didaktik imkoniyatlari ko‘rib chiqiladi. Ushbu yondashuvlarning grammatik bilim, ko‘nikma va malakalarni 
rivojlantirishdagi ahamiyati qiyosiy jihatdan baholanadi. Tahlil natijalari ushbu yondashuvlarni integratsiyalashgan holda 
qo‘llash til o‘rganuvchilarning grammatik kompetensiyasini samarali rivojlantirishga xizmat qilishini ko‘rsatdi. Olingan xulo-
salar grammatika ta’limining samaradorligini oshirish uchun ilmiy-amaliy ahamiyatga ega.

Kalit so‘zlar: grammatik kompetensiya, parafrazlash, diskurs, didaktik, metakognitiv, integratsiya.
Abstract: This article analyzes modern pedagogical approaches to developing grammatical competence in the process 
of foreign language teaching. It highlights the theoretical foundations of the concept of grammatical competence, as well 
as its influence on and role in communicative competence. Based on the scientific views of foreign and local scholars, the 
didactic potential of paraphrasing, discourse-based learning, and metacognitive strategies for developing grammatical 
competence is examined. The significance of these approaches in developing grammatical knowledge, skills, and abilities 
is evaluated from a comparative perspective. The results of the analysis indicate that the integrated application of these 
approaches contributes to the effective development of learners’ grammatical competence. The conclusions have both 
theoretical and practical significance for improving the effectiveness of grammar instruction.

Key words: grammatical competence, paraphrasing, discourse, didactics, metacognitive, integration.
Аннотация: В данной статье анализируются современные педагогические подходы к развитию грамматической 
компетенции в процессе обучения иностранным языкам. Рассматриваются теоретические основы понятия грам-
матической компетенции, а также её влияние и роль в формировании коммуникативной компетенции. На основе 
научных взглядов зарубежных и отечественных исследователей исследуются дидактические возможности переф-
разирования, обучения, основанного на дискурсе, и метакогнитивных стратегий, способствующих развитию грам-
матической компетенции. Проводится сравнительная оценка значения данных подходов в развитии грамматиче-
ских знаний, навыков и умений. Результаты анализа показали, что интегрированное применение этих подходов 
способствует эффективному развитию грамматической компетенции изучающих иностранный язык. Полученные 
выводы имеют теоретическую и практическую значимость для повышения эффективности обучения грамматике.

Ключевые слова: грамматическая компетенция, перефразирование, дискурс, дидактика, метакогнитивные стра-
тегии, интеграция.

KIRISH
Globallashuv, raqamlashtirish va xalqaro aloqalarning kengayishi sharoitida xorijiy tillarni bilish shunchaki 

qo‘shimcha ko‘nikma emas, balki zamonaviy jamiyatning muhim ehtiyojlaridan biriga aylanmoqda. Bugungi 
kunda xorijiy tillarni o‘qitishdagi asosiy muammolardan biri grammatik qoidalarni passiv yod olishdan olingan 
bilimlarni amaliyotda samarali qo‘llashga o‘tishni ta’minlashdan iborat. Zamonaviy ta’lim jarayonida chet tilini 
bilish ommaviy axborot manbalari, ilmiy ma’lumotlar bazalari va ilg‘or texnologiyalardan samarali foydalanish 
imkonini beradi. Xalqaro munosabatlarga bo‘lgan talabning ortib borishi samarali xorijiy til ta’limining ahamiya-
tini yanada oshirmoqda.

Ayni paytda xorijiy til ta’limi ko‘lami kengayib borayotgan sharoitda o‘quvchilarning kommunikativ kompe-
tensiyasini rivojlantirish alohida ahamiyat kasb etadi. Til vositalaridan muloqot jarayonida to‘g‘ri va samarali 
foydalanishni ta’minlovchi grammatik kompetensiya kommunikativ kompetensiyaning muhim tarkibiy element-

laridan biridir. Chet tilini o‘rganishda grammatik kompetensiyaning rolini baholash qiyin. U nutq faoliyatining 
barcha turlarini rivojlantirishga xizmat qiladi, fikrning aniq va izchil ifodalanishini ta’minlaydi hamda madaniyat-
lararo muvaffaqiyatli muloqot uchun zamin yaratadi. Chet tillarni o‘qitishning zamonaviy metodikasi grammati-
kani nafaqat qoidalar tizimi, balki kommunikativ niyatlarni amalga oshirish vositasi sifatida ham talqin etadi. Shu 
sababli grammatik kompetensiyani shakllantirish kommunikativ, kognitiv va interfaol o‘qitish usullaridan foyda
langan holda nutq faoliyati kontekstida amalga oshirilishi zarur. Demak, grammatik kompetensiya kommunikativ 
kompetensiyaning muhim tarkibiy qismi hisoblanadi, chet tilini muvaffaqiyatli o‘zlashtirishning zaruriy sharti 
bo‘lib xizmat qiladi hamda uning rivojlantirilishi filologiya yo‘nalishi talabalarining til o‘rganish sifatini oshirishga 
yordam beradi.

MAVZUGA OID ADABIYOTLAR SHARHI
Grammatik kompetensiya tushunchasi ko‘plab mahalliy va xorijiy olimlarning ilmiy izlanishlarida ko‘rib 

chiqilgan. Zamonaviy tadqiqotlarda grammatik kompetensiya o‘quvchining turli kommunikativ vaziyatlarda 
grammatik jihatdan to‘g‘ri fikrlarni tushunish va ifodalash qobiliyati sifatida talqin etiladi.

Eng umumiy ko‘rinishda grammatik kompetensiya N. Xomskiy tomonidan cheksiz miqdordagi grammatik 
jihatdan to‘g‘ri gaplarni yaratishga imkon beradigan cheklangan miqdordagi grammatik qoidalarni nazariy va 
amaliy jihatdan bilish sifatida ta’riflangan [2].

Shunga qaramay, keyinchalik N. Xomskiy konsepsiyasini mashhur amerikalik tilshunos D. Xayms kengay-
tirib, tildan foydalanishning kommunikativ va sotsiolingvistik jihatlariga alohida urg‘u berdi. 

Grammatik kompetensiyani kommunikativ kompetensiyaning to‘rt tarkibiy qismidan biri sifatida qayd etgan 
D. Xayms ushbu hodisani tilning vaziyatga mosligini ichki anglash hamda nutqiy faoliyat ishtirokchisi bo‘lish 
imkonini beruvchi qobiliyat sifatida ta’riflaydi [5].

M. Kanale va M. Svenning fikriga ko‘ra, grammatik kompetensiya tilning morfologiyasi, sintaksisi, seman-
tikasi va fonologiyasi bo‘yicha leksik birliklar hamda qoidalarni bilishdir [1].

N. D. Galskovaning fikricha, chet tilini o‘rganish jarayonida grammatik kompetensiya o‘quvchilarning to‘g‘ri 
gaplar tuza olishi, ularni tushunishi, grammatik xatolarni aniqlay bilishi, to‘g‘ri va noto‘g‘ri til shakllari haqida 
xulosa chiqarishi hamda tilni nazorat qilish bo‘yicha topshiriqlarni bajarishi uchun zarur va yetarli bo‘lgan nazariy 
bilimlar va lingvistik ko‘nikmalar majmuidir [4].

Umume’tirof etilgan klassifikatsiyaga, jumladan, Tillarni bilishning Umumevropa kompetensiyalari (CEFR) 
ga ko‘ra, grammatik kompetensiya o‘zaro bog‘liq bo‘lgan quyidagi uchta tarkibiy qismni o‘z ichiga oladi [1]:

1.	 Grammatik bilimlar – til birliklari va gaplarni tuzish qoidalari haqidagi bilimlarni o‘z ichiga oladi.

2.	 Grammatik ko‘nikmalar  – nutqda grammatik tuzilmalarni avtomatlashtirilgan tarzda to‘g‘ri qo‘llashni 
ta’minlaydi.

3.	 Grammatik malakalar – egallangan grammatik bilim va ko‘nikmalardan og‘zaki hamda yozma muloqot 
jarayonida kommunikativ vazifalarni samarali hal etishda foydalanish imkonini beradi.

Grammatik tayyorgarlikning yetarli darajada shakllanmaganligi talabalarning chet tilidagi nutqni idrok etish 
va uni hosil qilish imkoniyatlarini cheklaydi.

TADQIQOT METODOLOGIYASI
Til o‘rgatish metodikasiga oid ilmiy-metodik manbalar shuni ko‘rsatadiki, grammatik kompetensiyani 

rivojlantirishning eng samarali yo‘llari o‘quvchiga yo‘naltirilgan hamda kommunikatsiyaga asoslangan ta’lim 
yondashuvlarining integratsiyasiga tayanadi. Zamonaviy tadqiqotlar faqat grammatik qoidalarni yodlashga 
e’tibor qaratish o‘rniga, o‘quvchilarni turli kommunikativ kontekstlarda grammatikani mazmunli qo‘llashga 
undaydigan o‘qitish usullariga alohida e’tibor qaratmoqda. Shu sababli xorijiy tillarni o‘qitish metodikasida tala-
balarning grammatik kompetensiyasini rivojlantirishga xizmat qiladigan yangi metodlar, pedagogik yondashuv
lar va strategiyalarni tahlil qilish dolzarb masalalardan biri hisoblanadi. Quyida grammatik kompetensiyani rivoj
lantirishda samaradorligi ilmiy jihatdan ko‘rib chiqilgan asosiy yondashuvlar tahlil qilinadi.

TAHLIL VA NATIJALAR
Parafrazlash (Paraphrasing). Garchi parafrazlash (qayta ifodalash) an’anaviy ravishda yozish va gapirish 

ko‘nikmalarini rivojlantirish strategiyasi sifatida ko‘rilgan bo‘lsa-da, so‘nggi uslubiy tadqiqotlar uning o‘quvchilarni 
muqobil grammatik tuzilmalardan foydalangan holda gaplarni qayta shakllantirishga o‘rgatish orqali grammatik 
kompetensiyani rivojlantirishga ham xizmat qilishini ko‘rsatadi. Diane Larsen-Freemanning Teaching Language: 
From Grammar to Grammaring asarida grammatika qoidalar yig‘indisi emas, balki ma’no ifodalash vositasi sifa-

tida talqin etiladi [6]. Muallif grammatik kompetensiyani rivojlantirish vositasi sifatida turli grammatik konstruksi-
yalarni qayta ifodalash (reformulation, re-expression), transformatsiya va ma’noga asoslangan mashqlarni tahlil 
qiladi. Ushbu yondashuv talabalarga bitta fikrni turli grammatik tuzilmalar orqali ifodalashni o‘rgatadi. Natijada 
grammatik moslashuvchanlik, kontekstual aniqlik, kommunikativ samaradorlik hamda og‘zaki va yozma nutqda 
grammatik bilimlarni mazmunli qo‘llash rivojlanadi. Rod Ellis ham grammatik shakllarni turli kommunikativ vazi-
falar orqali qayta ishlash va ifodalashning ahamiyatini ta’kidlaydi [10].

Diskursga asoslangan yondashuv (Discourse-Based Approach). M.A.K. Halliday va Christian M.I. Matthies-
senning  Halliday’s Introduction to Functional Grammar  asari funksional lingvistika sohasidagi eng muhim 
manbalardan biridir [7]. Mualliflarning ta’kidlashicha, grammatika shunchaki qoidalar tizimi emas, balki ma’no 
yaratish vositasidir. Shu nuqtayi nazardan, diskursga asoslangan o‘qitish o‘quvchilarga haqiqiy kommunikativ 
kontekstlarda grammatik tuzilmalarning qanday ishlashini tushunish imkonini beradi va shu orqali grammatik 
kompetensiyani rivojlantirishga xizmat qiladi.

Michael McCarthy Language as Discourse asarida til birliklarining vazifalari diskursiv muhitda yanada to‘liq 
anglanishini, tilni kontekstda o‘rganish esa uning shakli va ma’nosi o‘rtasidagi bog‘liqlikni chuqurroq tushu
nishga yordam berishini ta’kidlaydi [8].

Metakognitiv strategiyalar (Metacognitive Strategies).  Metakognitiv strategiyalar o‘quvchining o‘z o‘quv 
jarayonini mustaqil ravishda rejalashtirish, kuzatish, nazorat qilish va baholashga qaratilgan strategiyalardir. 
Ular til o‘rganuvchiga nafaqat grammatik qoidalarni o‘zlashtirish, balki ularni turli kommunikativ vaziyatlarda 
ongli ravishda qo‘llash imkonini beradi. Metakognitsiya tushunchasi ilk bor John Flavell tomonidan 1976-yilda 
ilmiy muomalaga kiritilgan [3].

Keyinchalik Rebecca L. Oxford ushbu strategiyalarning chet tillarni o‘qitishdagi ahamiyatini asoslab, ular 
talabalarga o‘z xatolarini tahlil qilish va samarali o‘rganish usullarini tanlashga yordam berishini ta’kidlagan [9].

Tahlil qilingan ilmiy manbalar grammatik kompetensiyani samarali rivojlantirish uchun bitta yondashuvning 
o‘zi yetarli emasligini ko‘rsatadi. Turli pedagogik yondashuvlarni o‘zaro integratsiya qilgandagina talabalarning 
grammatik bilim, ko‘nikma va malakalarini kompleks rivojlantirish mumkin. Masalan, parafrazlash yoki bir xil 
ma’lumotni turli grammatik tuzilmalar yordamida ifodalash talabalarda grammatik moslashuvchanlikni hamda 
grammatik variantlarni ongli ravishda tanlash ko‘nikmasini shakllantiradi.

Diskursga asoslangan yondashuv esa grammatikani kontekstda qo‘llash va grammatik tanlovning kommu-
nikativ maqsad bilan bog‘liqligini tushuntiradi. Metakognitiv strategiyalar til o‘rganuvchini o‘z xatolarini mustaqil 
ravishda tahlil qilishga va ularni bartaraf etish yo‘llarini tanlashga o‘rgatadi. Ushbu yondashuvlarning integrat-
siyasi grammatik bilim, ko‘nikma va malakalarni o‘z ichiga olgan grammatik kompetensiyani har tomonlama 
rivojlantirishga xizmat qiladi.

XULOSA
Ingliz tilini o‘qitish amaliyotida grammatik kompetensiya tilni samarali o‘zlashtirish hamda nutqda to‘g‘ri va 

ravon muloqot olib borishning muhim sharti hisoblanadi. Ko‘rib chiqilgan adabiyotlar tahlili va zamonaviy peda-
gogik yondashuvlar haqidagi mulohazalar shuni ko‘rsatadiki, grammatikani samarali o‘qitish faqat grammatik 
qoidalarni o‘rgatish bilangina cheklanmasligi, balki ulardan muloqot jarayonida mazmunli foydalanishni ham 
ta’minlashi lozim. Parafrazlash, diskursga asoslangan yondashuv hamda metakognitiv strategiyalarning o‘zaro 
integratsiyasi chet tilini o‘rganuvchilarning grammatik bilim, ko‘nikma va malakalarini rivojlantirishning muhim 
omillaridan biri hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

